
   Вичкĕн сисĕмлĕ, анлă ытамлă

пирĕн чун ма хытать-ши часах?

Ĕмĕт пысăкчĕ — çĕтнĕ вăл, тарнă;

туйăм тулăхчĕ — кайнă чакса.



Тухас çук-мĕн чăна пирĕн ĕмĕт,

ĕненес шанчăк ĕнтĕ сӳнет.

Кăмăл ирĕкĕпе туйăм сĕмĕ

кам пĕлмест пĕр-пĕрне кирлине?



Тем çитместчĕ ялан, тем çитместчĕ,

эп хама лăпкă, сапăр туйман,

ĕнтĕ ак ăнтăлу эсремечĕ

такăнса кăлт! çеç ӳкрĕ, айван.



Вăй та пурччĕ, илем те... Тасалăх

çухалманччĕ, халь те çухалман.

Çав тери эп хаяр-и, усал-и,

мĕншĕн тек кирлĕ мар никама?



Пархатарлăччĕ ман ĕмĕт-шухăш,

ĕмĕт-туйăмăм — çутă, ĕлккен.

Ĕнтĕ халь аплах мар, чунăм — чухăн.

...Чăнахах ватăлатпăр иккен.

  